
АННОТАЦИЯ 

Мақолада баркамол авлод манфаатларини ҳимоя қилишнинг ҳуқуқий 

асослари, виждон эркинлиги, миллатлараро тотувлик ва диний бағрикенглик 

масалалари ёритилган. Конституциямиз ва қонунлар ёшлар тарбиясида муҳим 

аҳамият касб этади. Миллий анъаналарни асраб-авайлаш, демократик жамият 

қуриш, инсон ҳуқуқларини таъминлаш бўйича амалий ишлар таҳлил қилинган. 

Диний конфессиялар ўртасида ҳамжиҳатлик муҳити юксак қадрият сифатида 

белгиланган. Ҳуқуқий ислоҳотлар ёшлар онгига демократик тамойилларни 

сингдиришга хизмат қилади. 

  Калит сўзлар: Конституция, виждон эркинлиги,  Диний карашлар,  қонун,   

ижтимоий-маънавий,  қадриятлар,  ҳуқуқий пойдевор,  миллий истиқлол, 

фуқаролик позицияси,  бағрикенглик,  глобаллашув. 

        Давлатимизда тинчлик-осойишталикни кўз қорачиғидек асрабавайлаш, 

ижтимоий-маънавий муҳит барқарорлигини сақлаш, турли миллат ва элатлар, 

диний конфессиялар ўртасидаги бағрикенглик, аҳиллик ва тотувликни 

мустаҳкамлаш масалаларига алоҳида эътибор қаратилган. Бунга мисол қилиб, 

Конституциямизнинг 31-моддасини (бу олдинги маълумот. 2023 йил 30 апрелда 

ўзгартириш киритилган. 155 моддадан иборат бўлган.) келтиришимиз мумкин. 

Ушбу моддада “Ҳамма учун виждон эркинлиги кафолатланади. Ҳар бир инсон 

хоҳлаган динга эътиқод қилиш ёки ҳеч қайси динга эътиқод қилмаслик ҳуқуқига 

эга . Диний карашларни мажбуран сингдиришга йўл қўйилмайди” деган 

норманинг акс эттирилиши ҳамда “Виждон эркинлиги ва диний ташкилотлар 

тўғрисида”ги қонун мамлакатимизда виждон эркинлиги таъминланишининг 

асоси бўлиб хизмат қилди.Миллат ва дин вакилларининг миллий анъана ва 

қадриятларини янада ривожлантириш бўйича амалга оширилаётган эзгу ишлар, 

кўрсатилаётган улкан эътибор ва ғамҳўрликлар, яратилаётган барча имконият ва 

шароитлар бугунги ҳаётимизда акс этмоқда. Ҳеч шубҳасиз, Ўзбекистондаги 

диний ва миллатлараро тотувликни сақлашга доир юксак инсонпарвар сиёсат, 

жамиятдаги барқарорлик, ўзаро ҳурмат, ҳамжиҳатлик, бағрикенглик, меҳр-

оқибат, мурувват ва шафқат, саховат муҳити дунёнинг кўплаб мамлакатлари 

учун ҳавас қилишга ва намуна бўлишга арзигуликдир. Бугун мамлакатимизда 

130 дан зиёд миллатга мансуб фуқароларимиз 16 та диний конфессияга эътиқод 

қилиб келмоқдалар. Аҳолимизнинг миллий анъаналари ва диний эътиқоди учун 

шарт-шароит яратилган бўлиб, Конституциямиз билан кафолатланган. Шу 

асосда халқимиз тенгҳуқуқлик асосида демократик, ҳуқуқий давлат ва кучли 

фуқаролик жамияти қуриш йўлида ягона оила сингари бирлашганлар. 

Миллатлараро тотувлик ва диний бағрикенглик жамият тараққиётининг муҳим 

омили. Ҳозирги  глобаллашув жараёнида диний бағрикенглик муаммоси жаҳон 

ҳамжамияти давлатлари учун ғоят долзарб масалалардан бири ҳисобланади. 

Умумтаълим мактабларида етти тилда билим берилаётгани, кўплаб тилларда 

газета-журналлар чоп этилаётгани, телекўрсатувлар ва радиоэшиттиришлар 

эфирга узатилаётгани мамлакатимиздаги бағрикенглик ва ҳамжиҳатлик 

муҳитининг амалдаги намунасидир. Ташкил этилаётган кўргазмалар, 

концертлар, ижодий лойиҳалар, ёшларга мўлжалланган маърифий ишлар орқали 

Конституциямизда муҳрланган тамойиллар кўплаб миллат ва элат 

вакилларининг миллий урфодат ва анъаналари асраб-авайланаётгани ҳамда 

ривожланаётганини акс эттиришга интилмоқдамиз. 

Бу каби тадбирлар ёшларда соғлом ва мустақил тафаккур, фаол ва қатъий 

фуқаролик позицияси янада мустаҳкамланишида, Ватан, жамият, эл-юрт 

истиқболи олдидаги бурч ва маъсулиятни теран англашга хизмат қилаётир. 

Бизнинг Конституция ҳақиқатан ҳам демократик Конституциядир. Тарихда 

синалган умуминсоний, умумбашарий қадриятларни ўзида мужассам этган 

ҳужжатдир. 

Мамлакатимиз ижтимоий-сиёсий ҳаётидаги энг муҳим саналардан бири-

миллий истиқлол Конституцияси қабул қилинганлигининг 26 йиллиги арафасида 

шуни алоҳида эътироф этиш лозимки, Конституциямиз вақт ўтган сари ўз 

нуфузини, халқаро миқёсдаги обрў-эътиборини мустаҳкамлаб бораётганлигини 

тасдиқламоқда. Бизнинг мақсадимиз эса унинг жамиятдаги нуфузи ва 

аҳамиятини, мазмун ва моҳиятини фуқароларнинг, айниқса ёш авлоднинг онг-

идрокига чуқурроқ сингдиришдир. 

Айни вақтда Конституциямиз халқимизнинг бой маданияти ва маънавияти, 

тарихи, яшаш тарзи, тарихи ва анъаналари, орзулари ва мақсадларинининг ёрқин 

ифодаси ҳамдир. Бош қомусимиз мазмунан ва моҳиятан демократик руҳ билан 

суғорилган бўлиб, унда демократия тамойиллари устувор бўлган адолатли 

жамият барпо этиш кўзда тутилган мустаҳкам ҳуқуқий пойдевордир. 

Конституциямиз Ўзбекистоннинг буюк келажагини барпо этиш йўлида 

мустаҳкам пойдевор сифатида хизмат қилаверади. Бу борада Биринчи Президент 

Ислом Каримовнинг қуйидаги жумлалари билан якун ясамоқчимиз: “Қабул 

қилинган Конституциямиз асосий қонунимиз сифатида давлатни давлат 

қиладиган, миллатни миллат қиладиган қонунларга асос бўлиши муқаррар” 

